DOKUMENTI KONSULTATIV

Për projektligjin “Për disa shtesa dhe ndryshime në ligjin nr.72/2012, “Për organizimin dhe funksionimin e Infrastrukturës Kombëtare të Informacionit Gjeohapësinor në Republikën e Shqipërisë”.

	Autoriteti Shtetëror për Informacionin Gjeohapësinor, në kuadër të procesit të konsultimit të projektligjit “Për disa shtesa dhe ndryshime në ligjin nr.72/2012, “Për organizimin dhe funksionimin e Infrastrukturës Kombëtare të Informacionit Gjeohapësinor në Republikën e Shqipërisë”, mirëpret sugjerimet nga qytetarët, ekspertë të fushës së gjeoinformacionit, nga të gjitha institucionet dhe subjektet e interesuara, organizata jofitimprurëse, shoqëria civile, të drejtat ose objekti i veprimtarisë të të cilave ka të bëjë apo ndikohet në mënyrë të drejtpërdrejtë ose jo nga përcaktimet e kësaj nisme ligjore. 




Kohëzgjatja e konsultimeve:
	[bookmark: _GoBack]Konsultimet në portalin e Regjistrit Elektronik: 20 ditë pune, duke filluar nga data 12.02.2024 deri në 11.03.2024.



Si të përgjigjeni:
	Kontributet që në kuadër të procesit të konsultimit dhe përmirësimit të përmbajtjes së projektligjit, do të përcillen nga institucionet e interesuara nëpërmjet postës elektronike drejtuar Autoritetit Shtetëror për Informacionin Gjeohapësinor, me anë të:

1.  Regjistrit elektronik në adresën http://www.konsultimipublik.gov.al. 
2.  Në adresën postare të Autoritetit Shtetëror për Informacionin Gjeohapësinor: Rruga Papa Gjon Pali, Nd. 2, H. 3, 1010,Tiranë, Web: https://www.asig.gov.al/, E-mail:  info@asig.gov.al. 
3.  Në adresën e e-mailit të koordinatorit për konsultimin publik elfrida.kolbuçaj@asig.gov.al.

si dhe nëpërmjet komenteve të drejtpërdrejta në faqen zyrtare  të  ASIG https://www.asig.gov.al/. 



Kontakti:
	Elfrida Kolbuçaj, Koordinatore për konsultimin publik në Autoritetin Shtetëror për Informacionin Gjeohapësinor: elfrida.kolbucaj@asig.gov.al 



Datat dhe vendet e takimeve publike:
	E-Konsultimi: në portalin “Regjistri Elektronik për Njoftimet dhe Konsultimet Publike” 20 ditë pune, duke filluar nga data 12 Shkurt 2024.     



Sfondi i propozimit legjislativ
	Ky projektligj vjen si domosdoshmëri për të përmirësuar procesin e zhvillimit të territorit, që vjen si rezultat i përvojës së deritanshme me zbatimin e këtij ligji. Gjatë punës në zbatim të këtij ligji, janë evidentuar nevoja për të saktësuar aspekte teknike dhe proceduriale në fushën e Infrastrukturës Kombëtare të Informacionit Gjeohapësinor. 

Ndryshimet e propozuara synojnë rregullime në ligjin ekzistues nr.72/2012, “Për organizimin dhe funksionimin e Infrastrukturës Kombëtare të Informacionit Gjeohapësinor në Republikën e Shqipërisë”. Këto rregullime vijnë si rezultat i problematikave të ndryshme që janë hasur në praktikë, gjatë implementimit të ligjit aktual. 

Konkretisht, këto ndryshime kanë si objektiv:

(i) Rregullimin e varësisë së institucionit, fuqizimin e rolit të ASIG, si autoritet koordinues dhe standartizues për fushën e gjeoinformacionit;
(ii) Përcaktimin e autoritetit monitorues dhe raportues për NSDI (në përafrim të direktivës INSPIRE), si dhe përputhshmërinë e legjislacionit për informacionin gjeohapësinor me legjislacionin për të dhënat e hapura.




Propozimet
	[bookmark: _Hlk147409453]Pro
Ky projektligj parashikon disa shtesa dhe ndryshime në dispozitat e ligjit ekzistues nr. 72/2012, “Për organizimin dhe funksionimin e Infrastrukturës Kombëtare të Informacionit Gjeohapësinor në Republikën e Shqipërisë”.

Neni 1
Në nenin 3, bëhen këto shtesa dhe ndryshime:
1.	Pas pikës 10 shtohen pikat 10/1 dhe 10/2 me përmbajtjen si më poshtë vijon:
“10/1. “Harta bazë” është një hartë që përshkruan apo paraqet informacione gjeohapësinore të realitetit fizik të sipërfaqes së tokës, mbi të cilën vendosen, përpunohen dhe përditësohen informacione të tjera tematike, sipas temave të përcaktuara në nenin 11.
“10.2 Remote Sensing është shkenca, teknika dhe teknologjia  e përftimit të  të dhënave‚ paraqitjes dhe njohjes së informacionit mbi sipërfaqen tokësore dhe të objekteve mbi të, pa qenë në kontakt me to. Kjo mundësohet me anë të  "kapjes“ së ndijimeve (skanimit) dhe regjistrimit të energjisë së rrezatimit të reflektuar dhe të emetuar nga objektet në dhe mbi sipërfaqen tokësore dhe më pas të  përpunimit, analizimit dhe të përdorimit të informacionit të përftuar.”
2.	Pika 20 hiqet.
Neni 2
Në nenin 6, në pikat 1 dhe 3; në nenin 11, në pikën 2; në nenin 13, në pikat 1, 2/a dhe 4; në nenin 16, në pikën1; në nenin 18, në pikën 3; në nenin 19, në pikën 3, fjala  “... ministrit ...” zëvendësohet me  “...Kryeministrit ...”.

Neni 3
Në nenin 7 bëhen shtesat e mëposhtme:
Pas pikës h shtohen pikat si më poshtë vijon:
“i. mbledh, analizon, administron, përpunon me teknologji të avancuar dhe shpërndan informacionin gjeohapësinor të mbledhur me metodat pasive dhe aktive të Remote Sensing.
   j. krijon dhe mirëmban hartën bazë në Republikën e Shqipërisë në përputhje me legjislacionin e zbatueshëm (aktet nënligjore në fuqi të dala në zbatim të këtij ligji);


Neni 4
Në nenin 8 bëhen ndryshimet dhe shtesat e mëposhtme:
1.	Titulli i nenit bëhet “Drejtori i Përgjithshëm i ASIG”
2.	Në pikën 3 bëhen ndryshimet me këtë përmbajtje 
Drejtori i Përgjithshëm duhet të plotësojë kriteret e mëposhtme:
a)	Të jetë shtetas shqiptar;
b)	Të ketë zotësi të plotë për të vepruar;
c)	Të ketë diplomë të nivelit 7 të Kornizës Shqiptare apo Evropiane të Kualifikimeve;
d)	Të ketë përvojë pune jo më pak se 5 (pesë) vite në pozicione drejtuese;
e)	Të mos jetë i dënuar me vendim të formës së prerë për kryerjen e një vepre penale;
f)	Ndaj tij të mos jetë marr masë disiplinore e largimit nga puna, që nuk është shuar sipas legjislacionit në fuqi;
g)	Të mos ketë konflikt interesi në ushtrimin e detyrës.
3.	Shtohet pika 4 me këtë përmbajtje:
        Drejtori i Përgjithshëm lirohet nga detyra kur;
a)	Plotëson kushtet për pensionin e plotë të pleqërisë;
b)	Deklarohet i paaftë për punë nga komisioni kompetent mjekësor;
c)	Ristrukturohet institucioni;
d)	Gjendet në një situatë konflikti të vazhdueshëm interesi;
e)	Jep dorëheqjen nga detyra;
4.	Shtohet pika 5 me këtë përmbajtje;
       Drejtori i Përgjithshëm shkarkohet nga detyra kur;
a)	Dënohet me vendim gjyqësor të formës së prerë për kryerjen e një krimi apo për kryerjen e një kundravajtje penale me dashje;
b)	Kryen shkelje të rënda gjatë detyrës;
c)	Nuk përmbush objektivat strategjikë të institucionit;
d)	Ka performancë të dobët në ushtrimin e detyrës.

Neni 5
Pika 2, e nenit 9 ndryshohet si më poshtë vijon:
“2. Struktura dhe organika e ASIG-ut miratohen nga Kryeministri, në përputhje me legjislacionin në fuqi për organizimin dhe funksionimin e administratës shtetërore dhe legjislacionin në fuqi për organizimin dhe funksionimin e Këshillit të Ministrave.”

Neni 6
Në Nenin 10, bëhet ndryshimi dhe shtesa e mëposhtme:
1.	Në fund të pikës 2, hiqen fjalët “... me propozimin e ministrit ...”.
2.	Pas pikës 2, shtohet pika 3 me këtë përmbajtje:
“3. Masa e shpërblimit për anëtarët e BIG, përcaktohet me vendim të Këshillit të Ministrave.”

Neni 7
Në nenin 11, bëhet ky ndryshim:
1.	Në shkronjën “ç”, të pikës 2, fjalët “... imazhi i hartës bazë ...” zëvendësohen me “... harta bazë ...”.
Neni 8
Në nenin 17, pika 3 fjalia riformulohet si më poshtë:
“3. Autoritetet publike depozitojnë menjëherë pranë ASIG-ut informacionin gjeografik, të krijuar sipas pikës 2 të këtij neni”
Neni 9
Në nenin 20 bëhen ndryshimet dhe shtesat e mëposhtme:
1.	Titulli i nenit bëhet “Koordinimi ndërinstitucional ”
2.	Në pikën 1 fjalët “….bashkërendimin institucional…” zëvendësohen me “….koordinimin institucional…” 
3.	Në pikën 3 fjalët “… brenda 10 ditëve ….” zëvendësohet me “… brenda 30 ditëve ….”
4.	Pas pikës 4 shtohet pika 5 me këtë përmbajtje:
5.	“Në rast mos përmbushje të detyrimeve të këtij neni, ASIG-u ndërmerr veprimet përkatëse për të pezulluar, deri në zbatimin e kërkesave ligjore, bërjen efektive të fondeve dhe vijimin e procedurave të prokurimit, lidhur me nismat në fushën e gjeoinformacionit”. 
Neni 10
Pas nenit 22, shtohet neni 22/1 me këtë përmbajtje:
Neni 22/1
Monitorimi dhe raportimi
1.	ASIG-u monitoron procesin e krijimit dhe përdorimit të infrastrukturës kombëtare të informacionit gjeohapësinor (NSDI) në Republikën e Shqipërisë;
2.	ASIG-u  përgatit raporte periodike për ecurinë e NSDI-së në Shqipëri, sipas modelit të përcaktuar në rregulloren zbatuese të Direktivës 2007/2/EC dhe ia vë në dispozicion institucioneve të brendshme dhe organeve të BE-së. 

Neni 11
Neni 26 ndryshohet si më poshtë vijon:
Neni 26
Ofrimi i të dhënave dhe shërbimeve
1.	Të dhënat gjeohapësinore të vëna në dispozicion nëpërmjet shërbimeve të rrjetit, sipas pikës 1, të nenit 23 të këtij ligji, ofrohen pa pagesë nga ASIG-u, sipas përcaktimeve në legjislacionin për të dhënat e hapura dhe ripërdorimin e informacionit të sektorit publik dhe në përputhje me legjislacionin e zbatueshëm evropian.
2.	Shërbimet e tjera të ASIG që nuk përfshihen në listën e grupeve të të dhënave me vlerë të madhe, sipas legjislacionit për të dhënat e hapura, ofrohen kundrejt një tarife. 
3.	Metodologjia, masa dhe përdorimi i tarifës vendosen me vendim të Këshillit të Ministrave.
Neni 12
Në pikën 2, të nenit 28, shifra “18” zëvendësohet me “16”.

Neni 13
Në nenin 27, pika 4 hiqet.
Neni 14
Hyrja në fuqi
Ky ligj hyn në fuqi 15 ditë pas botimit në Fletoren zyrtare.





Pyetjet
	Çështjet kryesore që mendojmë se duhet të diskutohen lidhur me këtë nismë ligjore janë:
(iii)  A mendoni se përmbajtja e projektligjit “Për disa shtesa dhe ndryshime në ligjin nr. 72/2012 “Për organizimin dhe funksionimin e Infrastrukturës Kombëtare të Informacionit Gjeohapësinor në Republikën e Shqipërisë”, saktëson/përcakton në mënyrë të plotë dhe të duhur rregullimin e varësisë së institucionit, fuqizimin e rolit të ASIG, si autoritet koordinues dhe standartizues për fushën e gjeoinformacionit, përcaktimin e autoritetit monitorues dhe raportues për NSDI (në përafrim të direktivës INSPIRE), si dhe përputhshmërinë e legjislacionit për informacionin gjeohapësinor me legjislacionin për të dhënat e hapura?
· A mendoni se ka elementë të tjerë që duhet të përfshihen në këtë projektligj?





